
АХМЕТОВА Гульмира Базарбаевна,
[bookmark: _GoBack]Некрасов атындағы №9 мектеп-гимназиясының қазақ тілі мен әдебиеті пәні мұғалімі.
Түркістан қаласы

АЛАШ МҰРАСЫ ЖӘНЕ ҚАЗАҚ ТІЛІ МЕН ӘДЕБИЕТІ ПӘНІН ОҚЫТУДЫҢ ӨЗЕКТІ МӘСЕЛЕЛЕРІ

Тарлан тарих қазақ халқына қаншалықты ауыр сынақтар берсе, соған сай алпауыт ойлы, зор рухты тұлғаларды да сыйлаған ең әділ қазынамыз. Алаш мұрасы – халқымыздың білім қоржынын небір жауһар туындылармен  толтырып қана қоймай, ұлт тарихындағы ең сындарлы кезеңде рухын оятып, сарқылмас түпкі тамырдан ажырап қалмауға септігін тигізген ең құнды жауһарымыз.  «Елдің тұрмысын, тілін, мінезін білмеген кісі көш басын да алып жүре алмайды» деп Ә.Бөкейханов айтқандай, Алаш арыстары халқымыздың тарихы мен әдебиеті, мәдениеті, тілі төңірегіндегі білім көкжиегі кең болғандықтан және сол білімнің келешек ұрпақ үшін  қаншалықты құнды екенін терең сезінгендіктен бастарын құрбандыққа салып оны қорғап, ел мүддесі үшін  көшбасында аянбай еңбек етті. Алаш зиялыларының қазақ тіліне, мәдениетіне, әдебиетіне, жалпы рухани әлеміне сіңірген  орасан зор еңбегі ұшан-теңіз. Алаш айбынды ұраны, сүйенері мен тірегі, дүрбелең замандағы басты қаруы – ұлттың жаны мен намысы саналған тілін сақтау болды.
Қазақ тілі – ғасырлар қойнауынан қазіргі заманға жеткен ұлтымыздың ішкі әлемінің көрінісі. Алаш зиялыларын тілді қалай сақтаймыз деген мәселе толғандырса, қазіргі кезде тілімізді жаһандану кезеңінен тазалығының тұңғиығына кір жуытпай басқа тілдердің ығында кетпей, келешек ұрпаққа аманаттауды мақсат тұтамыз. Қазақтың тілін келесі ұрпаққа жеткізуші, сақтаушы рөлінде, ең әуелі қазақ тілі мен әдебиеті мұғалімдеріне жауапкершілік артылады.  Қазақ тілінің жалпы грамматикасын жүйелеуде, ғылыми негізде зерттеуде, қазіргі біз үйретіп жүрген ережелерді бекітуде орасан зор еңбек еткен, әрине,  алаш зиялылары. Соның ішінде қазақ тілін зерттеп, ең көп еңбек арнаған ағартушы-ғалым – Ахмет Байтұрсынов. Қазақ тілі мен әдебиетін оқытуда кездесетін мәселелер бұрын да, қазір де жетерлік. Орыс сыныптарына  қазақ тілін үйретуде қазақ тіліне тән дыбыстарды ажыратуда «Дауысты дыбыстардың соңында «у» жарты дауысты болады. Сауда деген сөзде үш буын емес, екі буын» Ахмет Байтұрсыновтың осы зерттеуінде айтқандай оқушыларға «у» дыбысының бірде дауысты, бірде дауыссыз түрде қолданылу ерекшелігін оқушылардың ажырата білу дәрежелері төмен болатындығы көп кездеседі. Жалпы қазақ дыбыстау жүйесін зерттеуде үлкен еңбек атқарған ғалым Ахмет Байтұрсынов қазақ тіліне тән дыбыстарды таңбалауда, оны жүйелеуде көптеген ғылыми жаңалық ашқан. Қазақтың өз әліпбиі жоқ кезеңде «төте жазуды» ойлап тапқан. Оның шығармашылық әлеуеті жоғары болған.
Қазіргі кезеңде қазақ тілін  үйрету әдістемесі қанша алға қарыштап дамыды дегенмен сонау XX ғасырда Ахмет Байтұрсыновтың айтқан сөздері, әдістері әлі күнге дейін өзекті. «Әдіс – керекшіліктен шығатын нәрсе. Әдістің жақсы-жаман болмағы жұмсалатын орнының керек қылуына қарай» Әдіс қолдану – мұғалім үшін қажеттіліктен туындайтыны рас. Қазіргі  ақпарат заманында оқушының назарын, қызығушылығын ұстап отыру үлкен еңбек. Яғни біз қазіргі оқушының қызығушылығы мен таным ерекшелігіне, қазіргі заманның талабына сай әдістерді орнымен қолдануды таңдаймыз. «Ана тілінің әдісі» деген еңбегінде: «Үйренушіге дайын ақпарат бергеннен гөрі зерттеуге, талдауға, салыстыруға, ойлануға, баға беруге мүмкіндік беру керек»-деген. Қазіргі оқу бағдарламасында басты назар қазақ тілінің грамматикасын үйретуден гөрі, оқушыны ойландыру, сыни тұрғыдан ойлауға үйрету, жалпы алған білімді өмірмен байланыстырып үйретуге бағытталған. Қазақ тілін оқыту әдістемесі тілдің заңдылықтарын терең үйретумен қатар, қазақ тілінде өз ойын сауатты жеткізу, кез келген мәселені талдау, зерттеу арқылы белгілі бір шешім шығара білуге тәрбиелеуге негізделеді. Бәсекеге қабілетті елге айналғымыз келсе, қазақ тілін бәсекеге қабілетті, заманауи әдістермен жандандырып, қызықты өте білсек, оқушылар да бәсекеге қабілетті тұлға болып қалыптасары сөзсіз. Ол үшін заманауи мұғалімге артылар жауапкершілік орасан зор. Әдісті қажет болса өзі ойлап тауып, креативті, ерекше ойлай білу қабілетін дамыту талап етіледі.
«Ахмет Байтұрсынұлы сөз өнерін адам санасының үш негізімен байланыстырған. Ол: ақыл, қиял, көңіл. Ақыл ісі – аңдау, яғни нәрселердің жайын ұғу, тану, ақылға салып ойлау, қиял ісі – меңзеу, белгілі заттардың тұрпатына , бейнесіне ұқсату, бейнелеу, суреттеп ойлау, түю талғау» Абай атамыздың «Үш-ақ нәрсе адамның қасиеті: ыстық қайрат, нұрлы ақыл, жылы жүрек» дегендей баланың бойында ақылға салып ойлану, рухани әлемін байыту, танымдық қабілетін, яғни білімге құштарлығын арттыру маңызды. Қазақ тілін оқу «қажет» деп өзін қинап емес, «жақсы көру» позициясынан бар ынта-ықыласымен оқыса, ол оқушы болашақта өз тілінде сөйлеп қана қоймай, өз тілінде ойланады, тілді жүрегімен сезінеді. Білімге деген құштарлығын оята алсақ, ол оқушы өмір бойы ізденумен, білім мұхитына сүңгіп, нағыз интеллегент болып шығары сөзсіз. Әр тапсырмада қиялын шарықтатар, ойландырар миға шабуыл жасатар тапсырмаларды беріп отырған дұрыс.
Ахмет Байтұрсынов – қазақ тіліне еңбегі сіңген ең ұлы ғалымдардың бірі. Қазірге дейін оқушыларға үйретіп жүрген қазақ терминдерін үйлестіріп, талдап, түрлі мақалалар, оқулықтар, ғылыми еңбектер  жазып, бүкіл саналы ғұмырын арнаған. «Тіл-құрал» оқулықтарында (қазақ тілінің сарфы) әбден қалыптасып, бүгінгі күнге дейін қолданылып жүрген және қолданыла беруге тиіс зат есім, сын есім, сан есім, есімдік, етістік, үстеу, қосымша, жалғау, жұрнақ сияқты терминдер жүздеп кездеседі.
Қазақ тілін оқытудың әдістері заман өзгерген сайын жаңарып, жаңғырып отырады. Басты назар — қазақ тіліміздің түпкі негізін, нәзік табиғатын, ғажап болмысын, терең мәнділігін, құлаққа жағымды әуезділігін бастапқы қалыпта сақтап келешек ұрпаққа аманаттай білу  баршамыздың парызымыз. Ұрпақ санасында қазақ тілі ең сұлу, ең ғажап, мағыналы, сәнді, мәнді тіл болып жатталу үшін қазақ тілі мұғалімдері өз ана тілімізге өлердей ғашық болуымыз керек. «Тілдің міндеті - ақылдың аңдауын аңдағанынша, қиялдың меңзеуін меңзегенінше, көңілдің түюін түйгенінше айтуға жарау. Мұның бәріне жұмсай білетін адамы табылса, тіл шама қадырынша жарайды. Бірақ тілді жұмсай білетін адам табылуы қиын... Сондықтан сөзден жасап сөз шығару деген әркімнің қолынан келе бермейді және шығарғандардың да сөздері бәрі бірдей жақсы бола бермейді. Сөз шығарушы сөздің қиюын келтіріп, мәнін ашып, сәнін кіргізіп, бейнелі сөйлей білсе, тыңдаушы да тілге ынтасы артады. Алаш зиялылары қазақ тілін ғылыми тұрғыда жүйелеп, зерттеп талай еңбек сіңірді. Алаш мұрасы – қазақ руханиятының алтын қоры. Оны сақтап, дамытып, сол қасиетті борышты жалғаушылар, ұлт алдындағы киелі міндетті абыроймен атқару – безге жүктелген ұлы жауапкершілік.
